
Süni intellekt yaratdıqlarının 
müəllifi sayıla bilərmi?
*�n�n Eu sualı h�TuTi FavaEını J|zlə\ir

Süni intellekt (AI) texnologiyalarının sürətli inkişafı hüquq sistemlərini 
yeni və mürəkkəb suallarla üz-üzə qoyub. Xüsusilə, Aİ-nin yaratdığı mətn, 
vizual sənət əsərləri, ixtiralar və digər kreativ məhsulların kimə məxsus 
olması məsələsi artıq nəzəri müzakirə mövzusundan çıxaraq gündəlik hüquqi 
mübahisələr doğurub. 

Dekabrın 9-10-da “Əqli mülkiyyət və 
süni intellekt” mövzusunda keçirilən bey-
nəlxalq konfransda müzakirə edilən əsas 
məsələlərdən biri də məhz bu idi. Yəni 
süni intellektin özü patent subyekti kimi 
tanına və A, tərəfindən yaradılan material-
lar hüquqi baxımdan “ixtiraçı” anlayışına 
daxil edilə bilərmi? Bu, müəlliflik hüququ-
nun və patent sisteminin gələcək sərhədlə-
rini də müəyyənləşdirir.

Əqli Mülkiyyət Agentliyi İdarə Heyə-
tinin sədri Kamran İmanov  konfransda 
açılış nitqi ilə çıxış   edərək bildirdi ki, 
süni intellekt müasir dövrün ən mühüm 
texnoloMi hadisələrindən biri kimi yalnız 
rəqəmsal aləmi deyil, hüquqi və fəlsəfi 
düşüncə tərzini də ciddi şəkildə dəyişir. 
Bu texnologiyanın yaratdığı imkanlar-
la yanaşı, ortaya çıxan risklər də peşəkar 

mühitdə və geniş ictimaiyyət arasında etik 
və hüquqi baxımdan ehtiyatlı yanaşmalar 
formalaşdırır.

Prezident İlham Əliyevin təsdiqlədiyi 
“Azərbaycan Respublikasının 2025–2028-
ci illər üçün süni intellekt Strategiyası” 
iqtisadiyyatın müxtəlif sahələrinin, döv-
lət idarəçiliyinin, təhsil sisteminin və in-
frastrukturun texnoloji transformasiyasını 
hədəfləyir. Sənəd normativ-hüquqi mexa-
nizmlərin yenilənməsini, məlumatların 
etik istifadəsi və məsuliyyət prinsiplərinin 
dəqiqləşdirilməsini, eləcə də “Süni intel-
lekt haqqında” xüsusi qanunun qəbulunu 
gündəmə gətirir. Bununla yanaşı, strate-
giya əqli mülkiyyət sahəsində mövcud 
qanunvericiliyin də yeni reallıqlara uyğun-
laşdırılmasını zəruri sayır.

Professor Kamran İmanov onu da 
vurğuladı ki, süni intellekt sürətlə in-
kişaf etsə də, insan şüuru və emosional 
qavrama kimi sahələrə yaxın gələcəkdə 
tam cavab verə bilməyəcək. Çünki A, 
hələlik insan düşüncəsinə deyil, əvvəlcə-
dən qurulmuş məntiqi alqoritmlərə əsas-
lanır.

Əsas hüquqi problemlərdən biri gene-
rativ süni intellektin hazırladığı ərizələrin 
birbaşa süni intellektin adından qeydiyya-
ta alınıb-alınmamasıdır. Nəzəri baxımdan 
mümkün sayılsa da, bu halda “hüquq sahi-
bi kim olacaq?” sualı ortaya çıxır.  “Elek-

tron şəxslər” anlayışının “hüquqi şəxslər” 
modeli ilə oxşar şəkildə tanınması da mü-
zakirə mövzusudur. Məsələ beynəlxalq xü-
susi hüquqa birbaşa təsir göstərir. Məsələn, 
A, tərəfindən idarə olunan avtomobil və ya 
qatar qəzaya düşərsə, məsuliyyətin kimə 
məxsus olacağı sualı yaranır. Potensial 
məsul tərəflər sırasında süni intellektin ya-
radıcıları, sahibləri və istifadəçiləri göstə-
rilsə də, real məsuliyyət mexanizmləri 
tətbiq olunarkən bu subyektlərin hüquq sa-
hibliyindən yayınmağa çalışdığı müşahidə 
olunur. 

Avrasiya Patent İdarəsinin preziden-
ti Qriqori İvliyev isə qeyd etdi ki, əqli 
mülkiyyətin hüquqi tənzimlənməsi XIX 
əsrin sonlarına təsadüf etsə də, patent 
sisteminin əsas prinsipləri günümüzə-
dək demək olar ki, dəyişməz qalıb. Lakin 

sürətlə inkişaf edən texnologiyalar fonun-
da bu sahəyə yeni yanaşmaların tətbiqi ar-
tıq zərurətə çevrilib. Müasir texnoloji həl-
lərin patent mexanizmlərinə inteqrasiyası 
innovasiyaların hüquqi müdafiəsini daha 
da aktuallaşdırır.

hmumdünya Əqli Mülkiyyət Təş-
kilatı texniki həllərin patentləşdirilməsi 
prosesində süni intellekt alqoritmlərindən 
istifadə etməklə yeni metodların tətbiqinə 
başlayıb. Bu yanaşma xüsusilə tibb sahə-
sində özünü göstərir: məsələn, Alzheimer 
xəstəliyinin erkən və sürətli diaqnosti-
kasında istifadə olunan bəzi həllər artıq 
uğurlu nəticələr verir. Bu cür innovativ 
ixtiraların patentlə qorunması patent qu-
rumlarının üzərinə mühüm məsuliyyət qo-
yur. Azərbaycan ərazisində isə İT sektoru 
üzrə Əqli Mülkiyyət Agentliyi ilə birgə bir 
sıra strateji əhəmiyyətli layihələr icra olu-
nur. Bu təşəbbüslərin əsas məqsədi müasir 
texnologiyaların tətbiqini genişləndirmək 
və innovativ mühiti gücləndirməkdir. Eyni 
zamanda, Avrasiya Patent İdarəsi ilə Azər-
baycanın əməkdaşlığı çərçivəsində müxtə-
lif birgə layihələr həyata keçirilir.

Q.İvliyev konfransda aparılacaq mü-
zakirələrin konkret və praktik həll yolları 
ortaya qoyacağına, əldə ediləcək nəticələ-
rin cəmiyyət üçün faydalı olacağına ümid 
etdiyini bildirdi. 

Ümumdünya Əqli Mülkiyyət Təş-
kilatının (ÜƏMT) Əqli mülkiyyət və 
qabaqcıl texnologiyalar departamenti-
nin direktoru xanım Ulrike Till Azər-
baycanda müasir texnologiyaların artıq 
dayanıqlı şəkildə cəmiyyətin həyatına 
inteqrasiya olunduğunu bildirdi:

–Süni intellekt sadəcə gələcək hədəf 
kimi deyil, formalaşmış praktik reallıq kimi 
fəaliyyət göstərir və gündəlik iş proseslə-
rinin ayrılmaz hissəsinə çevrilib. Bununla 
yanaşı, süni intellektin sürətli yayılması 
əqli mülkiyyət sahəsində ciddi hüquqi və 
konseptual suallar ortaya çıxarır. Xüsusilə, 
alqoritmlər tərəfindən yaradılan nəticələrin 
hüquqi mənsubiyyəti, yəni bu məhsulun 
real sahibinin kim olması məsələsi getdik-
cə daha aktual mövzuya çevrilir. Məhz bu 
baxımdan, konfrans çərçivəsində aparıla-
caq müzakirələr həm praktik, həm də elmi 
baxımdan mühüm nəticələr doğuracaq.

Elm və təhsil nazirinin müavini 
Həsən Həsənli  dedi ki, STEAM is-
tiqaməti üzrə layihələr artıq uğurla icra 
olunur və təhsil sistemində real nəticələr 
verməkdədir. Hazırda ölkədə 600 mindən 

çox şagird ibtidai siniflərdən  rəqəmsal ba-
carıqlara yiyələnir. Onlar baza biliklərini 
möhkəmləndirməklə yanaşı, müasir süni 
intellekt alətləri ilə işləmək imkanları da 
əldə edirlər.

Yaradıcı düşüncəyə malik nəslin for-
malaşdırılması birbaşa müəllimlərin rolu 
ilə bağlıdır. Məhz bu məqsədlə cari ilin 
sentyabr ayından etibarən Bakıda fəaliy-
yət göstərən bütün məktəblərdə “Rəqəmsal 
məktəb” platformasının tətbiqinə başlanı-
lıb. Növbəti ildən etibarən bu platformanın 
funksionallığının həm şagirdlər, həm də 
pedaqoji heyət üçün daha da genişləndiril-
məsi nəzərdə tutulur.

Ləman TƏHMƏZ 
XQ

Xaçmazda fəaliyyət göstərən “Ulduzlar” Ədəbi Məclisinin növbəti 
toplantısı pedaqoq, şairə Mehparə Sadıqovanın “Ömür nəğmələri” adlı yeni 
şeirlər kitabının təqdimatına həsr edilib. 

Xaçmazın  ədəbi “Ulduzlar”ı

Məclisin rəhbəri şair Aqşin Dadaşoğlu  
şair-pedaqoqun bədii yaradıcılığı və icti-
mai fəaliyyəti ilə seçildiyini vurğulayıb, 
onun yeni kitabı barədə məlumat verib.

Məclis üzvlərindən Məmməd Qədir, 
Mövlan Şahid, Cümşüd Aydəmir, Rübabə 
Mustafazadə, Nəzakət Əliyeva, Gülçəmən 
Həbibova, Gözəl Azayeva, Kənan Rahi və 
Səməd Asifoğlu Mehparə xanımın yeni  
şeirlərini ifa ediblər. Onların ifalarını şair 
İbrahim Ağçaylı tarda müşayiət edib.

Jurnalist İmran Bədirxanlı  son illər 
Xaçmazda ədəbi mühitin zənginləşdiyi-

ni, istedadlı qələm sahiblərinin toplaşdığı 
“Ulduzlar”ın bu işə gözəl töhfələr ver-
diyini diqqətə çatdırıb. Türk dünyasında 
tanınan şair Ramiz Qusarçaylı qeyd edib 
ki, “Ulduzlar” Quzey bölgəsində yaradıcı 
ədəbi məclis kimi fərqlənir. 

Əməkdar jurnalist Azər Həsrət də 
Mehparə Sadıqova haqqında ürək sözlərini 
deyib, yenicə çapdan çıxmış “1996: Mosk-
va göz yaşlarına inandırır«” adlı kitabını 
iştirakçılara hədiyyə edib.

XQ

“Qarabağ” – ilin ən yaxşı kitabı 
Qazaxıstanın yeni nəsil şairlərindən olan, Dünya Gənc Türk Yazarları 

Birliyinin (DGTYB) üzvü Sayat Kamşigerin “Qarabağ” poeması “İlin ən 
yaxşı kitabı” seçilib.

Sayat Kamşigerin poeması Beynəlxalq 
PEN Klubunda (Poets, Essayists, Nove-
lists) ,nternational Club) fərqləndirilib. 
Mükafat müəllifə Avstraliyanın Sidney 
Opera Evində keçirilən möhtəşəm məra-
simdə təqdim edilib.

Qeyd edək ki, “Qarabağ” poeması bu 
ilin martında Azərbaycanda işıq üzü görüb 
və Qazaxıstanda geniş ədəbi ictimaiyyət 
tərəfindən rəğbətlə qarşılanıb. DGTYB ilə 
“Regional Hüquqi və İqtisadi Maariflən-
dirmə” İctimai Birliyinin (RHİMİB) ortaq 
layihəsi olaraq ərsəyə gələn kitab Xəzərin 
o tayından gələn poetik səda, Qazax-Azər-
baycan ədəbi-mədəni bağlarının daha bir 
möhkəm halqasına çevrilib.

Poemanın Azərbaycan dilinə uyğun-
laşdırılmasını tanınmış şair-publisist El-

şən Əzim, redaktəsini professor Rəsmiyyə 
Sabir həyata keçirib. Layihənin rəhbəri 
– Uluslararası “Alaş” Ədəbi Mükafatının 
lau reatı Əkbər Qoşalı, ön söz müəllifi Arzu 
Bağırova, rəyçilər İntiqam Yaşar və Tariyel 
Əhmədov, koordinatorlar Nilufər Lətif və 

Etibar Muradxanlı, dizayner isə Cəsarət 
Qasımovdur.

Əsər Azərbaycanın milli tarixini, 
Qarabağın qurtuluş yolunu, şəhidləri və 
Türk dünyasının birliyinə çağıran mənəvi 
düşüncələri poetik dillə ifadə edir. Sayat 
Kamşigerin Azərbaycana səfərindən sonra 
verdiyi vədə sadiq qalaraq qələmə aldığı 
“Qarabağ” bu gün həm Azərbaycan, həm 
də qazax oxucuları üçün dəyərli ədəbi ha-
disəyə çevrilib.

XQ

“Günəşli” sanatoriyası yenidən qurulub
Azərbaycan Həmkarlar İttifaqları Konfederasiyası (AHİK) çoxsaylı 

üzvlərinin əmək hüquqlarının müdafiəsi, layiqli iş şəraiti yaradılması, 
istehsalat təhlükəsizliyi, asudə vaxtın mənalı keçirilməsi tədbirləri ilə yanaşı, 
onların sağlamlığının qorunması və istirahətinin təşkili ilə bağlı da ardıcıl 
tədbirlər həyata keçirir. Bu məqsədlə müalicə və istirahət mərkəzlərində 
xidmət yenidən qurulur.

Bakının Mərdəkan qəsəbəsində yer-
ləşən AHİK-in “Günəşli” sağlamlıq 
mərkəzində də son dövrlər müalicə-bərpa 
prosedurları müasirləşdirilib. Burada in-
frastruktur yeniləşdirilib, mərkəz müasir 
tibbi avadanlıqlarla təchiz edilib.

AHİK-in, dövlət qurumlarının nü-
mayəndələri və Milli Məclisin deputatla-
rı mərkəzdə olarkən onlara bildirilib ki, 
“Günəşli” sağlamlıq mərkəzi inzibati bina, 
243 çarpayılıq 133 otaqdan ibarət 2 yataq  
və 1 müalicə korpusu, diaqnostika mərkə-
zi, klub, rəqs və idman meydançalarından 
ibarətdir. Sinir sistemi xəstəliklərinin müa-
licəsi üzrə ixtisaslaşan mərkəz fizioterapi-
ya xidmətləri, müalicəvi naftalan, paranaft 
və mineral su vannaları təqdim edir. Bura-
da kedr çəlləyi, akupunktura, biopunktu-
ra, limfodrenaj, neyroson, ozonoterapiya, 
inhalyasiya və digər müalicə-profilaktik 
prosedurları da həyata keçirilir.

Qeyd edilib ki, sağlamlıq mərkəzinin 
yararsız halda olan yataq korpuslarının biri 
əsaslı yenidən qurulub, müasir standartla-
ra uyğun şərait yaradılıb. Korpusda zəruri 
avadanlıqlarla təchiz edilmiş 80 çarpayılıq 
50 otaq var. Burada yeni tibbi avadanlıq-
larla təchiz olunmuş həkim, masaj və van-
na otaqları, fizioterapiya kabinetləri müali-
cə alanların xidmətindədir.

Bununla yanaşı, ərazinin infrastrukturu 
yenilənib, daxili yollara yeni asfalt örtü-
yü çəkilib. Yaşıllıqda yeni ağac və bəzək 
kolları əkilib. Həyətin işıqlandırma siste-
mi yenilənib, su təchizatı yaxşılaşdırılıb. 
Mərkəzdə internet şəbəkəsi, ,P telefoniya 
və təhlükəsizlik kameraları qurulub.

Qonaqlar “Günəşli” sağlamlıq mərkə-
zində yaradılan şəraiti, müalicə və istirahət 
imkanlarını yüksək qiymətləndiriblər.

Q.YUSİFOĞLU 
XQ

